
	ШӨНИЙН АН

	 

	“УЛСЫН ХЭВЛЭЛИЙН ХЭРЭГ ЭРХЛЭХ ХОРОО” Улаанбаатар хотноо 1966 онд эрхлэн хэвлүүлсэн “Ц. ДАМДИНСҮРЭН : ХАЧИН ХУРИМ (Өгүүллэг, кино тууж)” номоос

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ШӨНИЙН АН

	 

	1962 оны 12 дугаар сард би Ховд аймгийн нэг суманд албан хэргээр очлоо. Шинэхэн барьсан зочид буудлын нэг тасалгаанд даргыг орлож байсан Минж, Ховд аймгийн захиргааны ажилтан Эрэгжид, жолооч Цэвээн бид хэд суугаад хоол унд идэж уухын завсар сумын ажил төрлийг ярилцаж байлаа.

	Урьд сургуулийн багш байсан Минж гэдэг булцгар бор залуу гэнэт над чухал зүйлийг санасан байдалтайгаар хэлсэн нь:

	— Энэ жил бид анх удаа ардын өвлийн идэшний малыг нэгдсэн журмаар сумын төвд нядалсан гэж хэлэв. Би түүнд эргэлзэж:

	— Энэ чинь ямар ашигтай юм бэ? гэж асуулаа. Миний асуултын хариуд Минж өдий төдий юм ярьж гарлаа.

	— Эндхийн хүмүүс адуу тэмээний махыг хүнсэнд бараг хэрэглэхгүй юм. Хөгшин тарган гүү, хиенгэтэй ат зэргийг одоо хүнсэнд хэрэглэвэл зохино. Сумын ардын хүнсэнд хэрэглэх малыг өвлийн эхээр тарган байхад нь нэг дор яргын журмаар мах болгоод айл бүрд үхэр, хонь, ямаа, адуу, тэмээний махыг тэнцүүлэн хувааж өгсөн юм гэх зэргээр ярилаа.

	— Идшээ хамтарч хийх гэдэг сонин сайхан ажил байна даа. Гэвч гэдэс дотрыг нь яасан юм бэ? гэж асуув.

	— Сайхан арилгаж цэвэрлүүлээд хуваагаад өгчихсөн гэв.

	— Хэн тэгж сайхан арилгаж цэвэрлээ вэ?

	— Идшээ хийлгэсэн айлын эхнэр хүүхэд... гэв.

	Минж ер нь үг алдахгүй сайн хариулаад байна. Би ч шалгаж мухардуулж чадахгүй байдалтай боллоо. Аяга цай ууцгаав. Минж маань:

	— Маргааш нэг завдаа Хар нуурын зэгсэнд гахай агнаж болно гээд яриа өөр тийш хандуулах гэв. Би тэгэхлээр өнөөх хөндсөн асуудлыг сайн яръя гэж бодоод:

	— Би муу анч шүү. Анд дургүй юм. Тэгээд өнөөх идэшний малын цусыг яав? Асгачхав уу? Хувинд хийж тарааж өгөв үү? гэхэд Минж жаахан түгдрээд:

	— Аа даа, заримыг асгасан ч байж магадгүй гэв. Тэгэхлээр нь би бүр чангарч:

	— Тарган малын цусыг урьд хаядаггүй байсан даа. Цусаар сайхан хоол хийж болно. Та нар ер нь цусаар ч барахгүй элэг, уушги, олгой, гүзээ, гэдэс дотрыг нь хаясан байхаа. Хаана хаясан бэ? Би явж үзье. Ардын хурал дээр тавьж хэлэлцүүлнэ гээд ийш тийшээ ширүүн харж байлаа. Минж хүү сандарч байна. Цай хоол хийж байсан үйлчлэгч хижээл авгай над нүдээ ирмэж байна. Түүний санаанд миний үг аятайхан таарч байгаа бололтой.

	— Хаана хаясан бэ? гэж би дахин асуулаа. Минж дув дуугүй тамхиа татаж сууна. Үйлчлэгч авгай Минжийг зааж:

	— Та нар зүүн хойд хонхорт аваачиж хаяад байсан биш үү? гэв.

	— Маргааш өглөө очиж үзнэ дээ гээд би ханхалзаж байлаа. 

	— Аа тэг тэг гэж хэлээд Минж маань “Өглөө болтол лай ч бий, зай ч бий” гэсэн янзтай сууж байна. Гэтэл байшингийн буланд дув дуугүй сууж байсан жолооч Цэвээн аягаа цааш тавиад,

	— Заавал маргааш үздэг нь юу юм бэ? Өнөө ч очоод үзэхэд болно шүү дээ гэв.

	— Нээрээ тийм үү гээд би тэднийг харав.

	— Машинаа унтраачихсан, усаа асгачихсан, тэгээд энэ шөнийн хүйтэнд яаж явах вэ? Та амарвал дээр байх аа гэж Минж хэлэв. Жолооч:

	— Машин ч бэлэн, ус байвал одоо л асаалаа гэв. Үйлчлэгч авгай их дуртай угтаж:

	— Ус бэлэн байна гэв. За тэгээд удаж түдэлгүй машин ч аслаа. Бид хэд мордох боллоо. 

	— Буунуудаа аваарай гэж Цэвээн командалж байна.

	— Буугаар яах вэ? гээд Эрэгжид гайхаж байна.

	— Шөнө улай дээр үнэг байж магадгүй гэж Цэвээн тайлбарлаж хэлэв. Эрэгжид: 

	— Над буу хэрэггүй. Би буу барьж амьтан алах байтугай. Буунаас айдаг хүн гэж байна. Тэгэхлээр Цэвээн, Минж хоёул элбэж гурван буу цэнэглэж аваад гарлаа. 

	— Шөнө хөдөө буудах ер нь зүгээр. Чоно зайлдаг гэж Минж хэлж байна. Шалгалтыг буудлагаар солих санаатай байна. Арай ч тэгэхгүй дээ гэж би бодож байлаа. Тэнгэрт түмэн од гялалзаж байна. Монголын шөнө хачин гоё юм. Би тэнгэрийг ширтэж хэдэн танил одоо ажиглаж байтал нөгөөдүүл хэдийн машинд суучхаад намайг дуудаж байна. Бид зассан бандан шиг өөгүй тал дундуур хэдэн километр давхилаа.

	Том улаан овоо шиг юм харагдлаа. Өнөөх хаясан гэдэс дотор нь юм байх. Түүнийг үзье гэж бодтол түүний дэргэдээс нэг шар үнэг босоод давхив. Жолооч Цэвээн үг дуугүй түүнийг хөөж гарлаа. Үнэг хааяа машины гэрлээс гарч алдагдах боловч машинаа эргүүлэн ийш тийш гэрэлтүүлэхэд өнөөх үнэг олдох юм. Бид сандралдаж машин дээрээсээ явуут буудаж л байлаа. Цэвээн жолооч баруун гараараа машинаа жолоодож, зүүн гараараа буудаж байх юм. Тэр их самбаатай ёстой сайн анч юм байна. Тэр үнэгийг нэлээд хөөж хэд буудаж арай гэж аллаа. Миний бодоход жолоочийн суманд л тэр оногдож үхэх шиг боллоо. Би сайн нь бол түүнийг шархтуулсан байх. Гэвч жолооч маань сүүлд “Би буудаж алсан” гэж яриагүй. Бид буудаж алсан гэж ярилаа. Үүнд миний сэтгэл ханамжтай байлаа.

	Бид хоёул үнэгээ алж машиндаа хийгээд харсан чинь нөгөө хоёр нөхөр маань алга болжээ. Машины өрөөсөн талын хаалга онгорхой байх юм. Үнэг хөөж яваад хоёр нөхрөө гээжээ. Хаана гээснийг мэдэхгүй их муухай юм боллоо. Сэтгэл ч их зовж эхэллээ. Буу осолдож сүйд болсон хэрэг биш байгаа гэж их айлаа. Эргээд тал дундуур нэлээд явтал өнөөх хоёр маань хашхирч байна. Бид баярлан хүрч очвол тэр хоёр гүйж ирлээ.

	— Та хоёр яав? гэж асуулаа.

	— Бид хоёр машин дээрээс буудахад хэцүү болохоор явуут буучихсан, тэгээд буугаа булаалдаж хөглөж байтал та нар үнэгтэйгээ хөөцөлдөөд алга боллоо гэж ярив.

	 Анд дургүй Эрэгжид маань харин буу булаацалдсан байна шүү. Ан гэдэг ингэж хүний сэтгэлийг булаадаг юм байна. Тэгээд сумын захиргаанд буцаж ирэв.

	 Амжилттай ан хийсний баярт зориулан бид шил архи гаргаж уух болов. Үйлчлэгч авгай:

	— Анг ч та нар сайн хийж дээ... гэж үлдэцтэй үгийг хэлэв. Түүнийг сонсоод хаягдал шалгаж үзэх гэж мордсоноо сая санацгаав.

	— Шөнө ан хийнэ, өдөр шалгалт хийнэ. Маргааш шалгаж үзнэ гэж би хэлэв. Жолооч маань:

	— Заавал маргааш нь юу байх вэ? Өнөө шөнө хоёр цагийн дараа шалгаж болно гэж байна. 

	— Аа, чи биднийг хаягдал сахиулж хөдөө хонуулах гэж байна уу? гэж Эрэгжид хэлээд инээж байна. 

	— Маргааш бид их ажилтай. Шөнө сайн унталгүй болохгүй гэж Минж хэлээд хундагануудыг дүүргэв. Хундага өргөх юм боллоо. 

	— Анхны зорилтыг адагтаа мартахгүйн төлөө! гэж өөрийгөө шоглож хэлээд би хундага өргөв. 

	— Ан дайралдвал ч мартана даа гээд Цэвээн хундагаа хоослов. Бүгдээрээ инээлдэж наргиж байгаад унтав. 

	 Маргааш нь энд тэнд хурал зөвлөгөөн хийгээд хаягдлыг шалгаж чадсангүй. Харин шөнө болоход бид хаягдлыг санаж түүнийг шалгахаар мордлоо. Манай Минж дарга өчигдөр мордохдоо их урвагар царайтай байсан бол өнөөдөр бүр хувирч баяртай мордов. Очиж үзэхэд өчигдөр овойж байсан хаягдал өнөөдөр бүр навтайчихсан байна. Ганц шөнийн дотор үнэг ингэж ихээр идчихсэн юм болов уу? гэж гайхаж байв. Тэгээд бид хаягдлыг шалгаж амжаагүй, нэг үнэгтэй дайралдав. Тэр үнэгийг бас л хөөсөн боловч алж чадсангүй. Энэ удаа их ухаантай үнэг дайралдав. Тэр үнэг шууд давхиад нуурын зэгсэнд орчхов. Зэгсэн дундуур машин явж болохгүй учраас бид урамгүй буцаж ирэв. Бид буцахдаа хаягдлыг бас шалгаж үзсэнгүй, үзээд ч дэмий. Минжийг дэмий зовоох болно гэж бодлоо. Харин хамт ан хийсэн Минж нөхөрт би хэлсэн нь: 

	— Идшийг нэгдсэн журмаар хийж болно. Тэгэхдээ нэгд, ард олонд чирэгдэл багатай, хоёрт, ялангуяа цус цөвдөл, шийр зэргийг хамаагүй хаяж болохгүй. Энэ талаар та нарын ажилд дутагдал гарсан шиг байна. Ер нь чирэгдэл гарзгүй олзтой ажиллаж сурах хэрэгтэй гэв. Минж: 

	— Тэр зөв, бид нэгдсэн журмаар гарзгүй олзтой ажиллахыг чармайна гэв. 

	— Олзтой, антай ажиллахын төлөө! гээд бид өчигдрийн үлдэгдэл архиа балгаж орхив. 

	Тэгээд тэнд хэд хонохдоо бид шөнө бүр анд мордож дахиж хоёр үнэг алж нэг үнэг шархтуулав. Үүнээс хойш анд дургүй байсан Эрэгжид бид хоёр үргэлж л ангийн тухай ярьдаг болов. Ёстой анч Цэвээн ангийн тухай их юм ярихгүй, харин бид хоёрыг ангийн дагалдан сурагчаа болгож чадсандаа сэтгэл ханасан бололтой инээмсэглэж байв. Минж шалгагдаж дутагдлаа илрүүлэхийн оронд зугаатай ан хийдэг болсондоо бас сэтгэл ханамжтай байна. 

	 Нэг өдөр нар тунгалаг болмогц бид дөрвүүл машины дэргэд гурван шар үнэгээ сунгаж бариад гэрэл зургаа авхуулав. Гэрэл зургаа буулгаж үзэхэд дайснаа дарж дархан цолоо мандуулсан баатар эрс шиг бид дөрвийн царай цог жавхлан, баяр баясгалангаар дүүрэн харагдав.

	 

	1965

	 

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	5000 ширхэг хэвлэв. 

	 

	Хэв. хуудас 4,63 

	Хэв. нэгж хуудас 6.3 

